ޔައުމިއްޔާ

ޢާއްމު ކޮމިޓީގެ 24 ވަނަ ބައްދަލުވުން. (05.08.2010)

ރިޔާސަތުން ވާހަކަދެއްކެވުން:

`. ޢާއްމު ކޮމިޓީގެ 24 ވަނަ ބައްދަލުވުމަށް މަރުޙަބާ. އާދެ، މި ބައްދަލުވުމަކީ ވަރަށް ކުއްލި ގޮތަކަށް އަޅުގަަނޑަށް އެޑްރެސްކޮށް އަމީންޢާންމަށް ފޮނުވާފައި އޮތް ސިޓީއަކާ ގުޅިގެން. މި ސިޓީގައި މި ވަނީ މަޖިލީހުގެ ޢާއްމު ކޮމިޓީގެ ބައްދަލުވުމެއް ބާއްވައިދެއްވުމަށް އެދި ހުށަހަޅާފައި. މި ހުށަހެޅުން ހުށަހަޅުއްވާފައި މި ވަނީ މުޙައްމަދު ރަޝީދު އަދި މުޙައްމަދު ޝިފާޒު އަދި މުޙައްމަދު ޤަސަމް. އެހެންވީމާ، މަޖިލީހުގެ މަސައްކަތްތަކަށް މިނިވަން މުއައްސަސާތަކުން އެއްބާރުލުން ލިބޭ މިންވަރު ބެލުމަށްޓަކައި ހުށަހަޅުއްވާފައި ވާ ސިޓީ އެއް މީ. އެހެންވީމާ، މި ބައްދަލުވުމުގައި މި ކަމާ ބެހޭ ގޮތުން އެއްޗެއް ވިދާޅުވާން ބޭނުންފުޅުވާ ބޭފުޅުންނަށް. އެންމެ ފުރަތަމަ އަޅުގަނޑު މި ހުށަހެޅުއްވި ބޭފުޅުންނަށް ފުރުޞަތުއަރުވާނަން. އެއަށްފަހުގައި އެހެން ބޭފުޅުންނަށް ފުރުޞަތުއަރުވާނަން. އެ ގޮތުން މުޙައްމަދު ޝިފާޒު.
ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑުމެން ކޮމިޓީއަކަށް ދަންނަވާލީ ރައްޔިތުންގެ މަޖިލީހަކީ ޙަޤީޤަތުގައި ވަރަށް ޒިންމާދާރު މަސައްކަތްތަކެއް ކުރަމުން އަންނަ ތަނެއް. އެހެންނަމަވެސް، ރައްޔިތުންގެ މަޖިލީހުން މަސައްކަތްތަކެއް ކުރަމުން ދަނިކޮށް އެހެން މިނިވަން މުއައްސަސާތަކުން އެ މަސައްކަތްތަކަށް އިޙުތިރާމު ކުރުމެއް ނެތި، ކަންތައްތަކެއް ނިންމަމުންދާ ކަމުގެ ޚަބަރު އަޅުގަނޑުމެންނަށް މި ދަނީ ލިބެމުން. ޚާއްޞަކޮށް މި ފަނޑިޔާރުންނާ ބެހޭ ޤާނޫނުގެ މަސައްކަތްތައް ހަމަ އަވަދިނެތި މި ތަނުން ކުރަމުން ދާ ދަނޑިވަޅެއްގައި އެއަށް އެއްވެސް ކަމަކަށް ބެލުމެއް ނެތި ޖުޑިޝަލް ކޮމިޝަނުން ވަނީ ޤާޟީން ވެސް ހުވާކޮށް މި ކަންތައްތައް ކުރިއަށް ގެންގޮއްސަ. އެހެންވީމާ، އަޅުގަނޑު ހަމަ ކޮމިޓީގައި މަޝްވަރާކޮށްލަން ބޭނުން ވަނީ ރައްޔިތުންގެ މަޖިލީހުން ކުރަމުން ދާ ކަންތައްތަކަށް އެ މުއައްސަސާތަކުން އިޙުތިރާމުކުރަނީ ކިހާ ވަރަކަށްތޯ. އެ ކަމާ މެދު ބެހޭ ގޮތުން މަޝްވަރާކޮށް އަޅުގަނޑުމެން ނިންމާ ގޮތްތަކެއް މި ތަނުން ނިންމުން.

ރިޔާސަތުން ވާހަކަދެއްކެވުން:

އިތުރު ބޭފުޅަކު، އަޅުގަނޑު މޫސަ އަށް ފުރުޞަތުއަރުވަން.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އާދެ، އަޅުގަނޑު ވެސް ދަންނަވާލަން އޮތީ މިހާރު އަޅުގަނޑުމެން މި ގެންދަނީ މަޖިލީހުގައި ވޭތުވެދިޔަ ގާތްގަނޑަކަށް ދެ ދުވަސް ވަންދެކަށް މަޖިލީހުގެ މެންބަރުން ހަމަ ވަރަށް ބުރަކަށް މަސައްކަތްކޮށްގެން ފަނޑިޔާރުންނާ ބެހޭ ބިލެއްގެ މަސައްކަތްކޮށް ނިންމަމުން މި ގެންދަނީ. އެހެނެްވީމާ، އަޅުގަނޑުމެންނަށް އަދި ރައްޔިތުންގެ މަޖިލީހުން މި ބުނީ ޤާނޫނުއަސާސީގެ އިންތިޤާލީ މަރުޙަލާ ނިމެން އަދި އެބަ އޮތް ހަމަ ގާތްގަނޑަކަށް މާދަމާ ރޭ ބާރައާ ހަމައަށް. ހޮނިހިރު ދުވަހު ރޭ 12:00 ޖެހުމާ ހަމައަށް އޮއްވާ ފަނޑިޔާރުން އިއްޔެ އެއްވެފައި، ސޮއިކޮށްފައި، އަނެއްކާ އުއްތަމަ ފަނޑިޔާރަކަށް ހުވާލައިދިނުމަށް، އުއްތަމަ ފަނޑިޔާރުގެ މަގާމުގައި ހުރި ބޭފުޅާ ރޭގައި މީޑިޔާގައި ވިދާޅުވި ރައްޔިތުންގެ މަޖިލީހުން ޤާނޫނެއް ހަދައިނުދިނީމައޭ، އަޅުގަނޑުމެން ވަރަށް އަނިޔާވެރިކޮށްނޭ މިކަން ކުރަނީ. ދެން، އަޅުގަނޑުމެންނަކީ ރައްޔިތުންގެ މަޖިލީހުގެ ހުރިހާ ކަންތައްތަކެއް ބެލެހެއްޓުމަށް މި ކޮމިޓީ މި އޮންނަނީ. މަޖިލިސް މެންބަރުން ކުރާ ކަންތަކާ. އެހެންވީމާ، މަޖިލިސް މެންބަރުން މިހާ ބުރަކޮށް މަސައްކަތްކުރަމުން ދާއިރުގައި މަޖިލިސް މެންބަރުންގެ އިސްތަށިފުޅުގައި އެވަރުގެ ބަދުނާމެއް އެޅުވޭ ގޮތަށް އެކަން ކުރީތީވެ އަޅުގަނޑު ބޭނުންވޭ މިނިވަން މުއައްސަސާތަކާ ބެހޭ ގޮތުން ޚާއްޞަ ގޮތެއްގައި ޖުޑިޝަލް ސަރވިސް ކޮމިޝަންގެ މެންބަރުންނާ ވާހަކަދައްކަން މަޖިލިސް މެންބަރުން ބަދުނާމު ކުރީތީވެ. އެހެންވީމާ، އެންމެ ފުރަތަމަ ކަމަކަށް އަޅުގަނޑު ހުށަހަޅަން އެ ފަރާތްތައް އަޅުގަނޑުމެންނަށް ވީ އެންމެ އަވަހަކަށް މި ތަނަށް ހާޒިރުކޮށް ދެއްވުމަށް.
ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

އާދެ، ޝުކުރިއްޔާ. ރޭގައި އަޅުގަނޑުމެންނަށް ފެނިގެން މިދިޔައީ ޖުޑީޝަލް ސަރވިސް ކޮމިޝަނުން އެ ބޭފުޅުން މި ހެއްދެވި ގަވާއިދެއްގެ ދަށުން 59 ފަނޑިޔާރަކު ދާއިމީ ކުރެވިގެން ދިޔަ މައްސަލަ. ދެން، އަޅުގަނޑު ދެކޭގޮތުގައި މި މަސައްކަތްކުރެވިގެން ދާއިރު އުއްތަމަ ފަނޑިޔާރަކީ ދާއިމީ މީހަކަށް ވާން އެބަޖެހޭ. ރައްޔިތުންގެ މަޖިލީހަށް މިހާރު ރައީސުލްޖުމްހޫރިއްޔާ ވަނީ ނަންފުޅު ފޮނުވާފައި. އިއްޔެ ޖަލްސާގެ ރިޔާސަތުން ވަނީ އިޢުލާނުކޮށްފައި މާދަމާގެ ޖަލްސާއެއް ބާއްވާނެ ކަމަށް. މިހާރު ހޮނިހިރު ދުވަހު ޖަލްސާ ބާއްވާނެ ކަމަށް އިޢުލާނުކޮށްފައި ވަނީ. އުއްތަމަ ފަނޑިޔާރުގެ ނަން މިހާރު ވަނީ ދިރާސާކުރުމަށް ކޮމިޓީއަކަށް ފޮނުވާފައި. އަޅުގަނޑަށް މަޢުލޫމާތު ލިބިފައި ވާ ގޮތުން ވެއްޖިއްޔާ މިރޭ ނޫނީ މާދަމާ ހިސާބުގައި އެ ކޮމިޓީގެ މަސައްކަތް މިހާރު ނިމިފައި ކަމަށް އަޅުގަނޑަށް ބޮޑަށް ލަފާކުރެވެނީ. އެހެންކަމުން އަޅުގަނޑު ހަމަ ހުށަހަޅަން ހޮނިހިރު ދުވަހު ޖަލްސާ އަށް އެންމެ ފުރަތަމަ ނަންބަރެއްގެ ގޮތުގައި އުއްތަމަ ފަނޑިޔާރުގެ މައްސަލަ ވަކި ގޮތަކަށް ނިންމުމަށް އެޖެންޑާ ކޮށްދިނުމަށް. މިއީ، އަޅުގަނޑުުގެ ހުށަހެޅުމެއް. ޝުކުރިއްޔާ.
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

މޫސަގެ ހުށަހެޅުމާއި އަދި ޤަސަމުގެ ހުށަހެޅުމަށް ވެސް ތާއީދުކޮށްލަން. ދެން، ހަމައެއާއެކު، އަޅުގަނޑު ދަންނަވާލަން ބޭނުންވަނީ މި މަޖިލީހުގައި ޙަޤީޤަތުގައި ފަނޑިޔާރުންގެ ކަންތަކާ ބެހޭ ގޮތުން މި ބިލު ޤާނޫނު ފާސްކުރުމަށްޓަކައި ވަރަށް ބާރަށް މަސައްކަތްކުރެވެމުން ދާކަން ދެ ޕާޓީ ގުޅިގެން، 48 ގަޑިއިރު ތެރޭގައި އެ ނިންމާ ހޮނިހިރު ދުވަހު އެ ފާސްކުރާ ގޮތަށް ހަމަޖެހިފައި އޮއްވާ، ރޭގައި ހުވާކުރުމަށްފަހު ހަމަ މަޖިލީހުގެ މެންބަރެއް މިނިވަން މުއައްސަސާ އެއް ކަމަށްވާ ޖުޑިޝަލް ސަރވިސް ކޮމިޝަނުގައި ހިމެނިވަޑައިގަންވާ މެންބަރެއް އަފްރާޝީމް ޢަލީ. އެ މަނިކުފާނު ހުވާކުރުމަށްފަހު ދެއްކެވި ވާހަކަފުޅުގައި ޓީވީ މެދުވެރިކޮށް ދެއްކެވި ވާހަކަފުޅެއްގައި މަޖިލިސްގެ މަސައްކަތްތައް ކުރިއަށް ނުދާ ކަމާއި، ނިމޭނެ ކަމުގެ އެއްވެސް ކަހަލަ ޔަޤީންކަމެއް ނެތް ކަމާއި، ރައްޔިތުންގެ ކުރިމަތީގައި މަޖިލިސްގެ އެއްވެސް އިތުބާރެއް ނެތްކަން ހަމަ ދޭހަވާ ކަހަލަ ގޮތަކަށް ވާހަކަދެއްކެވިކަން އެއީ އަޅުގަނޑު ވަރަށް ހިތަމަކުރާ ކަމެއް. ދެން، އަދި ހަމަ އެހެން އެ ވާހަކަދެއްކުމާ ގުޅިގެން އަޅުގަނޑު ވެސް ބޭނުންވަނީ އެކަން ދިޔަ ގޮތެއް ބަލައިލަން އެ ކޮމިޝަނުގެ ބޭފުޅުންނާ ވާހަކަދައްކާލަން. 
ރިޔާސަތުން ވާހަކަދެއްކެވުން:

އާދެ، މޫސަގެ ހުށަހެޅުމަކަށް ތާއީދުކުރެއްވި. މޫސަގެ ހުށަހެޅުއްވުމަކީ މިނިވަން މުއައްސަސާތަކުގެ ހުރިހާ މުއައްސަސާތަކުގެ ބޭފުޅުންތޯ ނޫނީ... (ވަގުތުކޮޅަކަށްފަހު) އެހެންވީމާ، އެ ގޮތަށްތޯ ތާއީދުކުރެއްވީ މުޙައްމަދު ރަޝީދު. އިލްހާމަށް ފުރުޞަތެއް އެރުވުމުގެ ކުރިން ދަންނަވާލަން ޖެހޭ އެބަ ގަވާއިދަށް ވެސް ބައްލަވާފައި ތި ބޭފުޅުން ވާހަކަފުޅު ދެއްކެވުން އަޅުގަނޑު އެދެން. އެއީ، ގަވާއިދުގައި ޢާއްމު ކޮމިޓީގެ މެންޑޭޓާ ހުރިހާ އެއްޗެއް ބައްލަވާފައި ވޯޓު ދެއްވުމުން ފުދޭނެ ކަމަށް އަޅުގަނޑަށް ފެނޭ. އިލްހާމަށް ފުރުޞަތުއަރުވަން.

ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އަޅުގަނޑު ދެކޭގޮތުގައި ފުރަތަމަ ކަމަކީ އަޅުގަނޑުމެންގެ ތެރެއިން އެސް.އެމް.އެސް ލިބުނީ އަޅުގަނޑަށް. މި އޮތީ އެސް.އެމް.އެސް ލިބުނު ގަޑިއަކީ 13:54. އެސް.އެމް.އެސް ލިބިފައި ވަނީ 14:30 ގައި މި އޮތީ ކޮމިޓީ ބާއްވާފައި. ބައިގަޑިއިރު ތެރޭގައި ކޮމިޓީ އެއް ބޭއްވުމަށްޓަކައި މި ވަރަށް މުހިއްމުވެގެން ބާއްވަންޖެހެނީ ކީއްވެބާއޭ. އަޅުގަނޑު ޤަބޫލުކުރާ ގޮތުގައި ތިން މެންބަރުން ސޮއިކުރުމަށްފަހުގައި ކޮމިޓީ ބާއްވަންޖެހޭނެ ކަމަށް އަޅުގަނޑު ވެސް ޤަބޫލުކުރަން. އެކަމަކު ބައިގަޑިއިރު ތެރޭގައި ހަމަ އަވަސް އަރުވާލައިގެން ހަމަ މި ކޮމިޓީ ބައިގަޑިއިރު ތެރޭގައިތޯ ހަމަ އެސް.އެމް.އެސް ފޮނުވާފައިތޯ ބާއްވަންޖެހެނީ. ރޮޒައިނާ އެ ވިދާޅުވަނީ އޭނަ އަށް އެސް.އެމް.އެސް ނުލިބޭ ކަމަށް. އަޅުގަނޑު އެސް.އެމް.އެސް ކޮށްފައި ރޮޒައިނާ އަށް މިއަދު ކޮމިޓީ ވަރަށް މުހިއްމޭ ބުނީމަ ބުނީ އެސް.އެމް.އެސަކުން ފޮނުވާލީމަ ބުނަނީ ކޮން ކޮމިޓީއެއްހޭ މިއަދު ކޮމިޓީ އެއް ނޯންނާނެ އިލްހާމޭ. ޢާއްމު ކޮމިޓީ އެއް ނޯންނާނޭ. އެހެންވީމާ، ރޮޒައިނާ ކޮންމެހެން ދޮގުހެދީކީ އެއް ނޫން. މި އޮތީ ރޮޒައިނާ ފޮނުވި އެސް.އެމް.އެސް އަޅުގަނޑަށް. މި އެސް.އެމް.އެސް އަޅުގަނޑު ފޯވާޑުކޮށްލާނަން. ކޮން ކޮމިޓީ އެއް ހެއްޔޭ، ކޮމިޓީ އެއް ނޯންނާނޭ މިއަދަކު. އެހެންވީމާ، ރޮައިނާ އަށް ވެސް އެސް.އެމް.އެސް ނުލިބޭ. އަޅުގަނޑު ޤަބޫލުކުރާ ގޮތުގައި އަޅުގަނޑު ނަޔަސް އަލިބެ އާއި ޢަޒީ އަކީ މިތަނަށް ބަރާބަރަށް އަންނަ ދެ ބޭފުޅުން. އަޅުގަނޑު ޤަބޫލުކުރަނީ އެ ދެ ބޭފުޅުންނަށް ވެސް އެސް.އެމް.އެސް ނުލިބެނީ ކަމަށް. އަދި ވަޑައިނުގަތަސް. އަދި ޢާޒިމަށް ވެސް އެސް.އެމް.އެސްއަކުން އެންގީ އަޅުގަނޑު. އެހެންވީމާ، އަޅުގަނޑަށް އެކަނި ކިޔައިގެންތޯ މި ކޮމިޓީ ބާއްވަނީ. އަޅުގަނޑު ބޭނުން މީގައި ހަމަ ސެންޑުވީ ގަޑިއާ ހުރިހާ އެއެްޗެއް ބަލަން. ބައިގަޑިއިރު ތެރޭގައި މީތި ބާއްވަންޖެހޭތޯ؟ ދެން ދެވަނަ ސުވާލަކީ އަޅުގަނޑުމެންގެ މެންޑޭޓުގެ ތެރޭގައި ހިމެނޭތޯ މިނިވަން މުއައްސަސާތަކުގެ މައްސަލަ ބަލަން. އަޅުގަނޑަށް މެންޑޭޓުގެ ތެރޭގައި ހިމެނަންޏާ އަޅުގަނޑު ޤަބޫލުކުރަން އެ ކަންތައް ކުރަންޖެހޭނެ ކަމަށް އަޅުގަނޑު ހަމަ ތާއީދުކުރާ ވާހަކަ ދަންނަވަން. ދެވަނަ ކަމަކީ ސަރުކާރުން ތަފާތު ފަހަރު މަތިން މި މަޖިލީހުގެ އަގު ވައްޓާލަން ޤަދަރާއި އިހުތިރާމު ކަނޑުވާލަން މަަސައްކަތްކުރަމުން ދާ އިރު އެ މައްސަލަ ވެސް ބަލަން އަޅުގަނޑުމެން މާދަމާ ތިން މެންބަރުން ސޮއިކޮށްފައި ވައްދާނަން. ވަޒީރުން އިސްތިއުފާ ދިނީ ވެސް މަޖިލީހުން މަސައްކަތްނުކުރާތީ ކަމަށް ބުނެ ޖަނަވާރަށް ގޮވާފައި. އެހެންކަމުން، އެ މައްސަލަ ވެސް މި ކޮމިޓީން ބަލަންޖެހޭ ކަމަށް އަޅުގަނޑު ޤަބޫލުކުރަން. އެހެންވީމާ، އެވެސް ލާނަން މާދަމާ. ދެން، އަޅުގަނޑުމެން މާލިއްޔަތު ޤާނޫނު އިޞްލާޙު ގެނައުމަށްޓަކައި ބިލު ފަރުމާކޮށް ހުރިހާ ކަމެއް ނިމި ތަސްދީޤުކުރާ ހިސާބުގައި އޮއްވާ ކުއްލިއަކަށް އެއަރޕޯޓު ވެސް ވިއްކާލީ. އެހެންވީމާ، އެއީވެސް ސަރުކާރުން އިޙުތިރާމުނުކޮށް ކޮށްފައި އޮތް ކަމެއް. ހަމަ މި ދިމާވަނީ ހަމަ އެއްކަހަލަ ކަންތައްތަކެއް މި ކިޔަނީ. އެހެންވީމާ، މި މެންޑޭޓު ތެރޭގައި ނުހިމެނޭ ކަމެއް މި ކޮމިޓީގައި ނުކުރެވޭނެ ކަމަށް އަޅުގަނޑު ޤަބޫލުކުރަނީ. މުޤައްރިރު ވިސްނަވާފައި މުޤައްރިިރަށް ކުރެވޭ ވަރުގެ ކަމެއް ނޫނީ މުޤައްރިރު ކުރައްވައިގެން ނުވާނެ ކަމަށް އަޅުގަނޑު ޤަބޫލުކުރަނީ. އަޅުގަނޑު ހަމަ ސަޕޯޓު ދޭން މިހުރީ މި ކަންތައް ކުރުވަނީ ކަމަށް ވަނީ ނަމަ އަޅުގަނޑު އޭގެތެރޭގައި ހިމެނިގެން ކުރިއަށް ދާން. ޝުކުރިއްޔާ.
ރިޔާސަތުން ވާހަކަދެއްކެވުން:

އަޅުގަނޑު އެންމެ ފުރަތަމަ މި އިދާރީ މޭޒުން ސާފުކޮށްލަން ބޭނުންވޭ އެސް.އެމް.އެސްގެ މައްސަލަ ދިމާވެގެން އުޅޭތީވެ... 

(ވަގުތުކޮޅަކަށްފަހު)
ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:
އާދެ، އަޅުގަނޑު ހަމަ ފުރުޞަތަކަށް އެދުނީ އަޅުގަނޑުމެންގެ މެންޑޭޓު މިއީ ހަމަ ރައްޔިތުންގެ މަޖިލިސްގެ އިދާރާ ތެރޭގައި ހިނގާ ކަންތައްތަކާއި، ރައްޔިތުންގެ މަޖިލިސްގެ ހަމަ ޢާއްމުކޮށް ހިނގާ ހުރިހާ ކަމެއް ބެލުން ވެސް. ރައްޔިތުންގެ މަޖިލީހުގެ އަގު ވެއްޓޭ ގޮތަކަށް ބަޔަކު ކަންތައްތަަކެއް ކުރަންޏާ އެއީ، އަޅުގަނޑުމެން އެ ކަމާ ދޭތެރޭގައި ފިޔަވަޅުއަޅަންޖެހޭ ކަމެއް ބަލަންޖެހޭނެ ކަމެއް. އެއީ، އަޅުގަނޑު މި ކޮމިޓީ ބާއްވައިދިނުމަށް އެދުނު ސަބަބަކީ. އަޅުގަނޑުމެންގެ ބޮލުގައި އިލްޒާމުތަކެއް އެޅެމުން ދާ ގޮތަކަށް އަޅުގަނޑެއް ބޭނުމެއް ނޫން ކަމަކާ ހަވާލުވެގެން ތިބޭ ކަށެއް. އެއީ، ރައްޔިތުންގެ މަޖިލީހުން އެ ކަމުގެ މަސައްކަތްތައް ކުރިއަށް އެބަ ގެންދޭ. ޤާނޫނު ހެދުމުގެ މަސައްކަތްތައް ވަރަށް ބުރަކޮށް ދެ ޕާޓީ އެކުވެގެން އެބަ ކުރަމުން ގެންދޭ. އެހެންވީމާ، މި ދަނޑިވަޅުގައި އެ ޤާނޫނު ވެސް ހެދޭނެ ކަމުގެ ޔަޤީންކަމެއް ނެތޭ ބުނެވޭނެ އެހެން މުއައްސަސާއަކުން އެ ގޮތަށް އެ މޭރުމުން ވާހަކަފުޅު ދައްކަވާ އެކަންތައްތައް ކުރިއަށް ގެންދިޔައިމާ އަޅުގަނޑުމެން އެބަޖެހޭ އެ ބޭފުޅުންގެ އެ ކަންތައް އެ ކުރެއްވީ ކީއްވެގެންތޯ. އެ ކަމާ ދޭތެރޭ އަޅުގަނޑުމެން ގޮތްތަކެއް އެބަ ނިންމަން. އެހެންނޫނިއްޔާ މި މަޖިލިސްގެ ކޮމިޓީތަކުގެ މުޤައްރިރުންނާތޯއޭ، އެ ބޭފުޅުންނާތޯ އަޅުގަނޑުމެން ސުވާލުކުރަންޖެހޭނީ. އެ ބޭފުޅުން އެ މަސައްކަތް ނުކުރަނީތޯ އޭ. އެ ބޭފުޅުން މަސައްކަތްކުރާ ކަމަށް އެ ބޭފުޅުން ގާތުން އަޅުގަނޑުމެން މަޢުލޫމާތު ހޯދީމަ މި ލިބެނީ. މިނިވަން މުއައްސަސާތަކާ ބެހޭ ކޮމިޓީ އިން ބުނީ އަޅުގަނޑުމެންނަށް ވެސް އެކަހަލަ ކަންތައްތަކެއް އިވިގެން އެ ބޭފުޅުންނާ ބައްދަލު ވެސް ކޮށްފީމޭ. ޖުޑީޝަލް ސަރވިސް ކޮމިޝަނުގެ ބޭފުޅުން ގެނެސްގެން ބައްދަލު ވެސް ކޮށްފީމޭ. ދެން އަނެއްކާ ފަނޑިޔާރުންގެ ޤާނޫނު ހައްދަވާ ބޭފުޅުން އެބަ ބުނޭ ހަމަ މިހާރު އޮތީ ގާތްގަނޑަކަށް ނިމިފައޭ. މާދަމާގެ ނިޔަލަށް އޭތި ހަމަ މަޖިލީހުން ވެސް ނިންމާލެވޭނެއޭ އެޖެންޑާކޮށްފިއްޔާ. އެހާވަރަށް އަޅުގަނޑުމެންގެ މަސައްކަތްތައް ގޮސްފައި އޮއްވާ އެ މަސައްކަތެއް މި ތަނުން ނުކުރެއޭ ކިޔާފައި ރޭގަނޑު ދަންވަރު ގޮސް ތަންތަން ހުޅުވައިގެން ގޮސްފައި ފަނޑިޔާރުން ލައްވާ ހުވާކުރުވާ، ދާއިމީކުރުވާ ކަންތައްތައް ކުރަންޏާ މި މަޖިލީހަކީ އެއްވެސް ބާރެއް އާރެއް ނެތް ތަނެއްގެ ގޮތުގައި ސިފަވަނީ. މިއީ އަޅުގަނޑުމެން މިތާ ތިބެގެން ކުރަންވާވަރުގެ ކަމެއް ކަމަކަށް އަޅުގަނޑެއް ޤަބޫލެއް ނުކުރަން. 

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، ޝުކުރިއްޔާ. އެއް ކަމަކަށް ތަންކޮޅެއް ލަހުން މި އާދެވުނީ އަޅުގަނޑަށް ކުޑަކޮށް. އެހެންނަމަވެސް، ފުރަތަމަކަމަކަށް ހަމަ މުޤައްރިރަށް ދަންނަވާލަން ބޭނުން އަޅުގަނޑަށް އެސް.އެމް.އެސް ލިބުނީ 13:53 ގައި. ވަރަށް ކުރު ވަގުތެއް ކަންނޭނގެ ޖަލްސާ ބާއްވަން. އަޅުގަނޑަށް ހަމަ ޔަޤީނުން ވެސް ލިބުނު އެސް.އެމް.އެސް. އިލްހާމު އެސް.އެމް.އެސް ފޮނުވާލިއިރު ވެސް އަޅުގަނޑު އަންނަން ރެޑީވެގެން ހުރީ. އެހެންނަމަވެސް، އަޅުގަނޑު ކުޑަ ކަމެއް ޓީވީގައި ނިންމާލާފައި އަންނަންޖެހުނީމަ އެއް ކަމަކަށް އަޅުގަނޑު ހަމަ އެ ކަންތައް ފާހަގަކޮށްލީ. މިހާ ކުރު މުއްދަތެއްގައި ކުއްލިއަކަށް ކޮންކަހަލަ ކަމެއް ބާއޭ ހިތާ މި އައީ ވެސް. ދެން ދެވަނަ ކަމަކަށް ހަމަ އަޅުގަނޑު ވަރަށް ބޮޑަށް އުފާވެއްޖެ މި ޤާނޫނުތައް ހެދޭ ވާހަކަ މިހާރު ކުއްލިއަކަށް ވަރަށް ގިނަ މަސައްކަތްތަކެއް މި ތަނުން ކުރެވޭ ވާހަކަ ބުނީމަ ވަރަށް އުފާވެއްޖެ ހަމަޔަޤީނުން ވެސް. ދެން މަޖިލިސްގެ ޔައުމިއްޔާއާ އެއްޗެހި ބައްލަވާލެއްވީމަ ކަންނޭނގެ އިނގޭނީ އޭގެ ކުރިން މި މަޖިލިސް ކުރިއަށް ނުހިނގާކަމާއި ކަންތައްތައް ނުވާވަރު ވިދާޅުވެފައި ހުރި ވަރު ވެސް ވަރަށް ސާފުކޮށް އިނގޭނީ. ދެން މަޖިލިސްގެ އަގު ހަމައެކަނި ވެއްޓެނީ ނޫނީ އިޙުތިރާމުނުކުރަނީ ނޫނީ ކަމެއް ނުވަނީ ހަމައެކަނި މިކަހަލަ ކަމެއް ދިމާވީމަބާއޭ އެކަނި އަޅުގަނޑު ހަމަ ވަރަށް ބޮޑަށް އެބަ ހިތަށްއަރާ. މި ނޫނަސް އެބަހުރި ހަމަ ވަރަށް އެހެން ކަހަލަ މަޖިލިސްގެ އަގުވެއްޓޭ ގިނަ ކަންތައްތަކެއް އެހެން ފަރާތްތަކުން މީގެ ކުރިން ތަކުރާރުކޮށް ދިމާވެފައި. ކުރިން ގޯސްކޮށް ކަމެއް ކުރީމަ މިހާރު ގޯސްކޮށް ކުރާކަށް މަޖުބޫރުކަމެއް ނޫން. އަޅުގަނޑުމެން މި ތިބެނީ މި ކަންތައްތައް ރަނގަޅުކުރަން. އެހެންވީމާ، މިވެސް މަޖިލިސްގެ ގަވާއިދުގެ އަޅުގަނޑުމެންގެ މި މެންޑޭޓުގެ ތެރޭ އޮތް ކަމެއް ވެއްޖިއްޔާ ބަލާފައި ހަމަ ކުރިއަށް ގެންދަންވީ. އަޅުގަނޑުމެން ނުގެންދާކަށް ހަމަޔަޤީނުން ވެސް އެއްވެސް ފަހަރަކު އެހެން ފަރާތްތަކުން އެ ކުރާ ގޮތްތަކަކަށް ނޫން އަޅުގަނޑުމެން ކަންތައް ކުރަން މި އުޅެނީ. އަޅުގަނޑުމެން ކަންތައް ކުރަން ބޭނުންވަނީ ހަމަ ކޮންމެ ކަމެއް ވެސް އަޅުގަނޑުމެން ދޫދީގެން މިހާތަނަށް ފެންނަ ގޮތަށް ކުރަމުން ގެންދިޔަ ގޮތަށް ކުރަން. އެހެންނަމަވެސް، ކުއްލިއަކަށް މިކަހަލަ ކަމެއް ވަރަށް މުހިއްމުވެފައި ހަމަ މާދަން އަނެއްކާ ހަމަ މިވަރުގެ ކަމެއް އެއްގޮތަކަށް ވެސް މުހިއްމުނުވުން މިއީ އަޅުގަނޑުމެން ކަންބޮޑުވާންޖެހޭ ކަމެއް. އެހެންވީމާ، މުޤައްރިރު ވެސް މި ކަންތައްތައް ކުރިއަށް ގެންދަވާއިރު ބައްލަވާލައްވަންވާނެ މިއީ ކޮންސިސްޓެންސީ ހިފެހެއްޓޭ ގޮތަކަށް ކުރިއަށް ގެންދަވަން. އެހެންނޫނިއްޔާ އަޅުގަނޑު ވެސް ހަމަ ޤަބޫލެއް ނުކުރަން ކުރިއަށް ގެންދެވިދާނެ ކަމަކަށް. 

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

ޝުކުރިއްޔާ މުޤައްރިރު. ކޮންމެ ގޮތެއް ވިޔަސް ޢަދުލުއިންޞާފު ޤާއިމުކުރުމުގެ ދާއިރާ އަކީ މުޅި ރާއްޖޭގެ މަޞްލަޙަތާއި އަމަންއަމާންކަން ހިފެހެއްޓުމަށްޓަކައި ވަރަށް މުހިއްމު މުއައްސަސާއަކަށްވެފައި، އެ މުއައްސަސާގައި ރައްޔިތުންގެ މަޖިލީހުގެ ދެ މެންބަރެއް، އަޅުގަނޑުމެންގެ ރައީސް އަދި އަފްރާޝީމް ދެ މެންބަރުން ތިއްބަވައިގެން މަޖިލީހުން މިހާ ބުރަ މަސައްކަތްތަކެއް ކުރައްވަމުން ގެންދަވަނިކޮށް އެކަން ކުރުމުން އަޅުގަނޑު ޤަބޫލުކުރާ ގޮތުގައި މި ކޮމިޓީ އިން މިކަން ބެލުމުގެ ފުރުޞަތު އެބަ އޮތް. އެހެންވީމާ، އަޅުގަނޑު މި މައްސަލަ ހުށަހެޅީ. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑުގެ ހުށަހެޅުމަކީ ރައްޔިތުންގެ މަޖިލީހަށް ލިބިދޭ ބާރެއް ޤާނޫނު ހެދުމަކީ އިނގޭތޯ. އަޅުގަނޑު ކުރީގައި ވެސް އެއް މައްސަލަ ހުށަހަޅައިފިން. އެއީ ކޮމިޝަނުގެ މެންބަރުން ހާޒިރުކުރުން. ދެން ރައްޔިތުންގެ މަޖިލީހަށް ލިބިދޭ ބާރެއް ޤާނޫނު ހެދުމަކީ. އިންތިޤާލީ މަރުޙަލާ ދެމިއޮވެ ޤާނޫނު ހެދުމުގެ ފުރުޞަތު އަޅުގަނޑުމެންނަށް ލިބި އޮވެ އަޅުގަނޑުމެން ވެސް އެ މަސައްކަތްކުރަމުން މި ގެންދަނީ. އެހެންވީމާ، ޤާނޫނުއަސާސީގެ 6 ވަނަ ބާބުގައި ބުނާ ކަންކަން ރައްޔިތުންގެ މަޖިލީހުން ފުރިހަމަކޮށްދޭންޖެހޭ ހިނދު ހޮނިހިރުދުވަހުގެ ރޭގެ 12 ޖެހުމާ ހަމައަށް އަޅުގަނޑުމެންނަށް ވަގުތު އޮއްވާ ޖުޑީޝަލް ސަރވިސް ކޮމިޝަނުން ކޮށްފައި ވާ ހުވައަކީ އެއީ ރައްޔިތުންގެ މަޖިލިސް ދެކޭގޮތުގައި އަދި އަމުދުން ރައްޔިތުންގެ މަޖިލީހުގެ ހުރިހާ މެންބަރުންގެ ބޮލުގައި ޒިންމާ އެޅޭގޮތަށް ވާހަކަފުޅު ދައްކަވާފައި، އެ ބޭފުޅުން ކުރައްވާފައި ވާ ހުވައަކީ ރައްޔިތުންގެ މަޖިލީހުން ޤަބޫލުނުކުރާނެ ކަމެއް ކަމަށް. އެއީ ޤާނޫނީ މިންގަނޑެއްގެ ތެރޭގައި ކުރެވިފައި ވާ ކަމެއް ނޫން ކަމަށް ރައްޔިތުންގެ މަޖިލިސް ދެކޭކަމަށް ރައްޔިތުންގެ މަޖިލީހަށް ހުށަހެޅުމަށްޓަކައި އަޅުގަނޑު ބޭނުންވޭ މި ކޮމިޓީ އިން ނިންމިކަން އަންގަން. ދެން މަޖިލީހުން އެ ކަމަށް ގޮތެއް ނިންމާނީ. އެކަމަކު، ޤާނޫނެއް ނެތި އެ ބޭފުޅުން އަމިއްލައަށް މުއައްސަސާގެ ބާރު ލބިގަނެ ކޮށްފައިވާ ހުވައަކީ ރައްޔިތުންގެ މަޖިލީހުން ޤަބޫލުކުރާ ކަމެއް ނޫން ކަމަށް. އެއީ އަޅުގަނޑުމެންނަށް އަދި ވަގުތާއި މެންޑޭޓު އެބަ އޮވޭ. އެހެންވީމާ، މިކަން ރައްޔިތުންގެ މަޖިލީހުގެ ފްލޯރއަށް ގެންދިއުމަށް އަޅުގަނޑު ހުށަހަޅަން މި މައްސަލައެއްގެ ގޮތުގައި ބެލުމަށް. އެއީ ދެން އަޅުގަނޑަށް ހީވަނީ އިތުރު ވާހަކަތަކެއް ދައްކާނެ ކަމެއް ނެތް. ދެން މަޖިލީހުން އެ ކަމަށް ގޮތެއް ނިންމާނީ. ހޮނިހިރުދުވަހު މި އޮތީ ޖަލްސާ ބާއްވަން އަޅުގަނޑުމެން ނިންމާފައި. ދެން އެހެންވީމާ، ޢަދުލުއިންޞާފު ގާއިމުކުރާ ދާއިރާގެ ފަނޑިޔާރުން މިހާރު ކުރައްވާފައި ވާ ހުވައަކީ އަޅުގަނޑުމެން މި މަޖިލީހުން ބަލައިގަންނަ ހުވައެއް ނޫންކަމާއި އެ ގޮތަކަށް އަމިއްލަފުޅަކަށް އެއްވެސް މުއައްސަސާއަކަށް ހުވާކޮށްގެން ހަވާލުނުކުރެވޭނެ ކަމަށް. މި މައްސަލަ ރައްޔިތުންގެ މަޖިލީހުގެ ފްލޯރ އަށް ގެންގޮސްދިނުމަށް އަޅުގަނޑު ހުށަހަޅަން. ޝުކުރިއްޔާ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

ފުރަތަމަކަމަކަށް އަޅުގަނޑު ނުދެކެން ޢާއްމު ކޮމިޓީގެ މެންޑޭޓުގައި އޮތް ކަމެއް ކަމަކަށް އެ ހުވާކުރިތޯ ޤަބޫލުކުރުމާއި ނުކުރުމާ އެކަމަށް ހުށަހެޅުމަކީ. އަޅުގަނޑު ޤަބޫލުކުރާ ގޮތުގައި އެއީ މިނިވަން މުއައްސަސާތަކާ ބެހޭ ކޮމިޓީގެ މެންޑޭޓެއް އެކަން ހުށަހެޅުމަކީ އެކަން މަޖިލިސް ފްލޯރއަށް ހުށަހަޅަންޏާ. ދެވަނަ ކަމަކަށް ހަމަ އަޅުގަނޑުމެން ވެސް ޤަބޫލުނުކުރާ ވަރަށް ގިނަ ކަންތައްތައް ވެގެން އެބަދޭ. ވަޒީރުން ކޮށްފައިވާ ހުވައަކީ އަޅުގަނޑުމެން ޤަބޫލުކުރާ ހުވައެއް ނޫން. އަދި ވަޒީރުންގެ މަޖިލީހުން އިސްތިއުފާ ދެއްވި ވަޒީރުންތައް ދައުލަތުގެ މީޑިޔާ ބޭނުންކޮށްގެން އަބަދު ޓީ.އެމަށް އަރާ މި މުއައްސަސާ ހަމަ ރައްޔިތުންގެ މަޖިލީހުގެ އަގު ވައްޓަމުން ދިޔަކަން އެއީވެސް ހަމަ އަޅުގަނޑު ފާހަގަކޮށްލާ ކަމެއް. އެ ވަގުތު ކީއްވެގެންތޯއޭ މި ޢާއްމު ކޮމިޓީގެ ކުއްލި ބައްދަލުވުން ބާއްވައިގެން އަޅުގަނޑުމެން އެ މީހުން އެ ކަންތައް އެ ކުރާ ގޮތް ކުށްވެރިކޮށް އެކަންތައް ފްލޯރ އަށް ގެނެސްގެން މި މަސައްކަތްކުރަން އަޅުގަނޑުމެން ނޫޅުނީ. އެހެންވީމާ، ދެން އޮތް ކަމަކީ މިހާރު އަޅުގަނޑުމެންގެ ފަނޑިޔާރުންނާ ބެހޭ ބިލު ގާތްގަނޑަކަށް ހަމަ ދެ ޕާޓީ ވެސް އެއްބަސްވާ ގޮތަކަށް ނިމިފައި މިހާރު މި އޮތީ. އޭގައި އޮތް ގޮތުން ކަމަށް ވެއްޖިއްޔާ މިހާރު އެ ހުވާކުރި ފަނޑިޔާރުންނަކީ ވެސް ޙަޤީޤަތުގައި 7 އަހަރު ދުވަހުގެ މުއްދަތަކަށް ދާ ގޮތަށް އެ ބިލު ފަރުމާކުރެވިފައި އޮތީ. އެ މީހުންނަކީ 7 އަހަރު ދުވަސް ތެރޭގައި އެ މީހުންގެ ތަޢުލީމީ ފެންވަރު އަލުން ރިވިއުކޮށްފައި އަނބުރާ މަޖިލީހަށް ވަކިކުރަން ފެންވަރު، ޝަރުތު ހަމަނުވާ ނަމަ މިގޮތަށް މިހާރު ބިލު ނިމިފައި އޮތީ. އެހެންވީމާ، ޙަޤީޤަތުގައި އެ މީހުން ރޭގައި އެކުރި ހުވައަކުންނެއް އަޅުގަނޑުމެން މި ބޭނުންވާ މަގުސަދު ހާސިލުނުވެގެނެއް ވެސް ނުދާނެ. ދެން އެ ކަންތައްތައް އެހެން ހުރީމަ އަޅުގަނޑު ދަންނަވާނީ، އަދި ހަމަ ވަރަށް ހިތާމައާއެކު އަޅުގަނޑު ދަންނަވަން މި ވަޒީރުންގެ މަޖިލީހާ ޖުޑީޝަލް ސަރވިސް އެކަންޏެއް ނޫނޭ މި މުއައްސަސާގެ އަގު ވައްޓަން މަސައްކަތްކުރަނީ. އަޅުގަނޑުމެންގެ ތެރެއިން އަޅުގަނޑުމެން އަމިއްލަ އަށް ވެސް ތަންތަނަށް އަރާ ހަމަ މި މުއައްސަސާގެ އަގު ވައްޓަން މަސައްކަތްކުރަމޭ. އެހެންވެއްޖިއްޔާ ޢާއްމު ކޮމިޓީ އަށް ގެންނަންޖެހޭނެ މި މުއައްސަސާއާ ދިމާލަށް އެއްޗެހި ކިޔާ މި މުއައްސަސާގެ އަގު ވައްޓަން މަސައްކަތްކުރާ ހުރިހާ ރައްޔިތުންގެ މަޖިލީހުގެ މެންބަރުން ވެސް މި ތަނަށް ގެނެސްގެން އަޅުގަނޑުމެން އެބަޖެހޭ މި މައްސަލަ ތަޙުޤީޤުކުރަން. އެހެންވީމާ، އަޅުގަނޑު ނުދެކެން ޢާއްމު ކޮމިޓީ އަކީ ޙަޤީޤަތުގައި މި މައްސަލަ ތަޙުޤީޤުކުރުމުގެ މެންޑޭޓު އޮތް ތަނެއް ކަމަކަށް ވެސް މިގޮތަށް. އަދި އަޅުގަނޑު ވަރަށް ބޮޑަށް ހަމަ ހިތާމަކުރަން މި މެސެޖު ފޮނުއްވިއިރުގައި އަޅުގަނޑަށް މި މެސެޖު ނުލިބޭކަން ވެސް. ޙަޤީޤަތުގައި މިއަދު އަޅުގަނޑު މަޖިލީހުގައި މި ވަގުތު ނެތް ނަމަ ކިހިނެއްތޯ އަޅުގަނޑު މި ބައްދަލުވުމުގައި ބައިވެރިވާނީ ވެސް. އެހެންވީމާ، އަޅުގަނޑު ވަރަށް ބޮޑަށް އެދެން މުޤައްރިރު ދެން ފަހަރަކުން ވެސް މިގޮތަށް ކުއްލި ޖަލްސާ އެއް ބާއްވަވާއިރުގައި ހުރިހާ އެންމެންނަށް ވެސް މިކަން އެނގިފައި އޮތްތޯ ޔަޤީންކޮށްލަން. އެހެންވީމާ، ފުރަތަމަކަމަކަށް ވަޒީރުންގެ މަޖިލީހުގެ މެންބަރުން މިތަނަށް ހާޒިރުކުރަން އަޅުގަނޑު ހުށަހަޅަން.  

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އާދެ، ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑުމެން ވަރަށް ބުރަ މަސައްކަތަކާ އެކީގައި ފަނޑިޔާރުންގެ ބިލު އަޅުގަނޑުމެން ދެ ޕާޓީ އަށް ނުވަތަ އަދި އެ ނޫން ގިނަ ޕާޓީތަކުން ވެސް ފަސޭހަ ގޮތެއްގެ މަތިން ނިމުމަކާ ހަމައަށް ގޮސް އަދި އެފަދަ ޔަޤީންކަމެއް ޖުޑީޝަލް ސަރވިސް ކޮމިޝަނަށް ވެސް ދެވިފައި ވާ ކަމަށް އަޅުގަނޑުމެންނަށް މަޢުލޫމާތު ލިބޭ. ހަމައެއާއެކު އެކީގައި ހެން ފަނޑިޔާރުންގެ ބާބު ޤާނޫނުއަސާސީގައި ފަނޑިޔާރުންނާ ބެހޭ ޤާނޫނެއް އޮންނަންޖެހޭނެ ކަމަށް ވަރަށް ސާފުކޮށް އެބަ އިނގޭ. އެއާއެކު އެކީގައި ދަށު ކޯޓުތަކެއް އުފައްދަންޖެހޭނެ ކަމަށް އެބަ އިނގޭ. ޤާނޫނުއަސާސީގެ ދުސްތޫރާ ޚިލާފު ކަންތައްތަކެއް ކުރެވިގެން ހިނގައްޖެ ކަމަށް އަޅުގަނޑުމެންނަށް މި ޢިއްޒަތްތެރި މަޖިލީހުގެ މެންބަރުންނަށް އެބަ ޤަބޫލުކުރެވޭ. ދެން ކޮންކަމެއްތޯ އަޅުގަނޑުމެންނަށް މި ކަމުގައި މަސައްކަތްކުރެވޭނީ، ޢާއްމު ކޮމިޓީއިންތޯ، މިނިވަން މުއައްސަސާތަކާ ބެހޭ ކޮމިޓީއިންތޯ. އަޅުގަނޑުމެންނަށް މި ކޮމިޓީ އިން ކުރެވޭނެ ކަމެއް އޮތިއްޔާ ކުރުން ހަމަ މުހިއްމު ކަމެއް އެއީ. އަދި މި މުއައްސަސާގެ އަގު ވައްޓާލަނީ އެއީ އަދި އެހެން ބަޔަކު ކަމުގައި ވީ ނަމަވެސް އަޅުގަނޑުމެންނަށް އެ ކަމުގައި ކުރެވެން ހުރި މަސައްކަތެއް ކުރުން ހަމަ އަޅުގަނޑު ޤަބޫލުކުރަން. އޭގައި އަޅުގަނޑުމެންނަށް އެ ހުވައަށްފަހު އަޅުގަނޑުމެންނަށް ޓީވީ އިން ފެނިގެން ދިޔަ މި މަޖިލީހުގެ ޢިއްޒަތްތެރި ރައީސް ސީދާ އެ ކޮމިޝަނުގެ ރައީސް އަށް ގުޅުއްވާފައި ތިކަން ނުކުރުމަށާއި އަދި ތިމަންނަމެން ވަރަށް ބޮޑު ގެރެންޓީ އެއް ދެމޭ ބިލު ނިންމައިދޭނެ ކަމަށް. ކަނޑައެޅިގެން ޤާނޫނުއަސާސީގައި ފަނޑިޔާރުންނާ ބެހޭ ޤާނޫނެއް އޮންނަންޖެހޭނެ ކަމަށާއި އަދި ދަށު ކޯޓުތަކެއް އުފައްދަންޖެހޭނެ ކަމަށް. އަޅުގަނޑުމެންނަށް ފަނޑިޔާރުން މި ހުވާކުރެވުނީ ކޮން ކޯޓުތަކަށްތޯ އެއީ ވެސް އުފެދޭ ސުވާލެއް. އެހެންވީމާ، ޤާނޫނީ އޮނިގަނޑުގެ ތެރެއިން އެކަން ކުރުން އެއީ އޭގެ އެންމެ އައުލާކަން ބޮޑު ގޮތް. އެހެންނަމަވެސް، މިހާ ހިސާބަށް އައިއިރުގައި މި ޢިއްޒަތްތެރި މަޖިލީހުން ފަނޑިޔާރުންނާ ބެހޭ ޤާނޫނެއް ނެހެދި އޮތް އޮތުން އެއީ މިއަދު އަޅުގަނޑުމެން މި ޢިއްޒަތްތެރި މަޖިލީހުން އަޅުގަނޑުމެން ކަންބޮޑުވާންޖެހޭ ކަމެއް. އެހެންވީމާ، ހަމަ މޫސަ އެދެއްކި ވާހަކަފުޅަށް ކުރު ގޮތެއްގައި ހަމަ އަޅުގަނޑު ތާއީދުކޮށްލަން. އަދި މި މުއައްސަސާގެ އަގު ވައްޓަނީ އެއީ އެހެން މުއައްސަސާއަކުން ވިޔަސް އަދި މި މަޖިލީހުގެ ޢިއްޒަތްތެރި މެންބަރުން ނަމަވެސް އެކަން ހުއްޓުވުމަށް ކުރެވެން އޮތް ކޮންމެ މަސައްކަތެއް ކުރުމަކީ އެއީ ހަމަ އަޅުގަނޑުމެންގެ ޒިންމާ އެއް. އެއީ ހަމަ ރައްޔިތުންނަށްޓަކައި އަޅުގަނޑުމެން ދައްކަންޖެހޭ ނަމޫނާ އެއް. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ފުރަތަމަކަމަކަށް އަޅުގަނޑު ހަމަ އެދުނީ މޫސާމަނިކުގެ ހުށަހެޅުމަށް ތާއީދުކޮށްލަން. 
ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑު ދެކޭގޮތުގައި މި ރޮޒައިނާ ހުށަހެޅުއްވި ހުށަހެޅުއްވުމަށް ވެސް އަދި މޫސާ މަނިކު ހުށަހެޅުއްވި ހުށަހެޅުއްވުމަށް ވެސް ވޯޓަކަށް ނޭހޭނެ. މި ކޮމިޓީގެ މެންޑޭޓު ތެރޭގައި ނުހިމެނޭނެ. އެއީ މިނިވަން މުއައްސަސާތަކާ ބެހޭ ކޮމިޓީގެ ކަމެއް. އަޅުގަނޑު ޤަބޫލުކުރާ ގޮތުގައި އެއްވެސް ބޭފުޅަކު ވާހަކަދައްކާއިރު އަޅުގަނޑު އަޑުގަދަ އެއް ނުކުރާނަން. އަޅުގަނޑުމެން މަޖިލީހުގައި ވާހަކަދައްކާއިރު ވެސް އެކަކު އަނެކަކު ވާހަކަދައްކާއިރު އެ ދައްކަންޖެހޭ ވާހަކައެއްގެ ގޮތުގައި ނޫނީ އަޅުގަނޑު އަމިއްލަ އަށް ވާހަކަދައްކާނީ. އެހެންވީމާ، އެހެން މީހުން ވެސް ހަމަ ކެތްތެރިވާންޖެހޭނެ. ކެތްތެރިނުވެ ދެން ކަމެއް ވެސް ނުކުރެވޭނެ ދެއްތޯ. އެހެންވީމާ، ކެތްތެރިވާންޖެހޭނެ. މި ކޮމިޓީއަކަށް ނުގެނެވޭނެ. މި ކޮމިޓީ އިން ވޯޓަކަށް ވެސް ނޭހޭނެ. މުޤައްރިރު ތި ކުރައްވަނީ ޤާނޫނާ ގަވާއިދާ ޚިލާފު ކަމެއް. މުޤައްރިރަކަށް ވޯޓަކަށް ނޭހޭނެ. ރޮޒައިނާ ހުށަހެޅުއްވި ހުށަހެޅުއްވުމެއް ވެސް ވޯޓަކަށް ނޭހޭނެ. އަދި މޫސާމަނިކު ހުށަހެޅުއްވި ހުށަހެޅުއްވުމެއް ވެސް ވޯޓަކަށް ނޭހޭނެ. އެއީ މިތާނގައި އޮވޭ ޚާއްޞަކޮށް މިނިވަން މުއައްސަސާތަކާ ބެހޭ ކޮމިޓީ. އެ ކޮމިޓީ އިން އެ މަސައްކަތްކުރައްވާނީ. އެހެންވީމާ، އަޅުގަނޑުމެންގެ ކަމަކީ މަޖިލީހުގެ ކަންތައްތައް ބެލުމޭ ކިޔާފައި ހުރިހާ ކަމެއް މި ސަކަރާތެއް ނުޖެހޭނެ. އެހެންވެއްޖިއްޔާ އަޅުގަނޑުމެންނަށް ބެލޭނެ މިތާ ހުރިހާ ކަމެއް ވެސް. ހުރިހާ ކަމެއް ވެސް ބެލޭނެ. އެހެންވިއްޔާ އަޅުގަނޑުމެންނަށް ބެލޭނެ ރައްޔިތުންގެ މަޖިލީހުގެ ރައީސްގެ މަޤާމުގައި އިންނާނީ ކޮން މީހަކުތޯ، އެ މީހާ ވެސް ކަނޑައަޅާނީ އަޅުގަނޑުމެން ދުވާލަކު އެއް ފަހަރު. އެހެންވީމާ، އެއީކީ ކުރެވޭނެ ކަމެއް ނޫން. އެހެންވީމާ، ރައްޔިތުންގެ މަޖިލީހުގައި މިއޮތް ގަވާއިދާ ޤާނޫނުއަސާސީ އިން ލިބިދޭ ބާރުގެ ދަށުން ނޫނީ އަޅުގަނޑު ޤަބޫލުކުރާ ގޮތުގައި މުޤައްރިރަކަށް ވޯޓަކަށް ނޭހޭނެ. ވޯޓަކަށް އެހުމަކީ އަޅުގަނޑު ޤަބޫލުކުރާ ގޮތެއް ނޫން. އަޅުގަނޑު ވޯޓު ނެގިޔަނުދިނުމަށްޓަކައި އަޅުގަނޑު ހަމަ އުނދަގޫކުރެވޭނެ ވަރަކަށް އުނދަގޫ ވެސް ކުރާނަން.

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، ފުރަތަމަ ކަމަކަށް ހަމަ އަޅުގަނޑު ފާހަގަކޮށްލަން މަޖިލިސް ގަވާއިދުގެ 94 ވަނަ މާއްދާގައި ޢާއްމު ކޮމިޓީގެ މެންޑޭޓު ވަރަށް ސާފުކޮށް އެބަ އޮތް. އެހެންވީމާ، މެންޑޭޓުން ބޭރުކަމެއް ފުރަތަމަ ކަމަކަށް އަޅުގަނޑުމެންނަށް ކުރެވޭނެ ކަމަކަށް އަޅުގަނޑު ޤަބޫލެއް ނުކުރަން. އެހެންވީމާ، މިކަހަލަ ހުށަހެޅުމެއް ހުށަހެޅިގެން ވޯޓަށް އެހޭނެ ކަމަކަށް ވެސް، މިކަހަލަ ހުށަހެޅުމެއް ހުށަހެޅިގެން ޖަލްސާ އެއް ބޭއްވޭނެ ކަމަކަށް ވެސް އަޅުގަނޑު ވެސް ޤަބޫލެއް ނުކުރަން. ވަރަށް ބޮޑަށް، އެއީ މެންޑޭޓުން ބޭރުގައި އަޅުގަނޑުމެންނަށް ކަންތައްތަކެއް ނުކުރެވޭނެ. އެހެންނޫން ނަމަ އަޅުގަނޑުމެން މިތާ ތިބެ އަޅުގަނޑުމެން ބޭނުން ބިލެއް ހަދާފައި އަޅުގަނޑުމެން ފްލޯރ އަށް ފޮނުވައިގެން ވެސް ހަމަ މަޝްވަރާކުރެވިދާނެ. އަޅުގަނޑުމެން ބޭނުން ވަޒީރަކު މި ތަނަށް ގެނެސްގެން އަނެއްކާ އިންޓަރވިއުކޮށް މިކަހަލަ ސަކަރާތެއް ނުޖެހޭނެ. ހުންނާނެ ވަކިވަކި ކަންތައްތަކެއް. އެހެންވީމާ، ގަވާއިދާ ޚިލާފުކަމެއް މުޤައްރިރު ކޮށްގެން ވާނެ ކަމަކަށް އަޅުގަނޑު ޤަބޫލެއް ނުކުރަން. ނުކުރާނެ ކަމަށް ވެސް އަޅުގަނޑު އުއްމީދުކުރަން. އެއީ ގަވާއިދާ ޚިލާފު ނޫނީ އެ ކަމެއް އޮންނަ ގޮތާ ޚިލާފަށް މުޤައްރިރު ނުކުރާނެ ކަމަށް އަޅުގަނޑު ހަމަ ވަރަށް ބޮޑަށް އުއްމީދުކުރަން. ދެން ޤާނޫނެއް ނެތިގެން ފަނޑިޔާރުންގެ ވާހަކަ އާއި މިކަހަލަ ވާހަކަދައްކާއިރުގައި އަޅުގަނޑު ވަރަށް ބޮޑަށް އަޖައިބުވާ އެއް ވާހަކަ އެއް ބުނެލާނަން. މި ކޮމިޓީ ތެރޭގައި ދައްކާކަށް ބޭނުން ވާހަކަ އެއް ނޫން. އެހެންނަމަވެސް، ބުނެލަން އެބަ ބޭނުންވޭ. ފަނޑިޔާރުންގެ ގަވާއިދެއް ނެތިއޭ ރައީސުލްޖުމްހޫރިއްޔާ އުއްތަމަ ފަނޑިޔާރު ލާން މި ތަނަށް ފޮނުއްވީ. މިވީ ކިހިނެއްތޯ. އުހޫނ، ޤާނޫނުއަސާސީގައި އޮންނަނީ. އެކަމަކު، ހަމަ ޤާނޫނުއަސާސީގައި އޮވެއޭ އެއާ އެއްކޮށް އޮވެއޭ ޤާނޫނު އޮންނަންޖެހޭނޭ. ޤާނޫނު ނެތިއޭ އިހަށް ދުވަހު މި ކަންތައް ކުރީ. މި ކަންތައް ވެސް މި ކުރަނީ ޤާނޫނެއް ނެތިއޭ. (ވަގުތުކޮޅަކަށްފަހު) އެހެންވީމާ، ކެތްތެރިވާ ވާހަކަ އެއް ބޭނުމެއް ނޫން ބުނާކަށް. އެކި ފަހަރު އެކި ބޭފުޅުންނަށް ކެތްތެރިނުވެގެން ދަނީ. އެހެންވީމާ، ބޭނުމެއް ނުވާނެ. އަޅުގަނޑުމެން އެބަ ބަލަންޖެހޭ ޤާނޫނުއަސާސީ ވެސް މަޖިލީހުގެ ގަވާއިދު ވެސް. އެހެންވީމާ، މަޖިލިސްގެ ގަވާއިދު އެއް ބައި ފަހަރު ބަލާފައި އެއް ބައި ފަހަރު ޤާނޫނުއަސާސީ ބަލާ ހިސާބަށް ދިޔައިމަ މިއީ ވަރަށް ހެއްވާ ކަމެއް. ހަމަ ބޭނުންވާ ކޮންމެ ފަހަރަކު މި ބަލައިލަންޖެހޭ ޤާނޫނުއަސާސީ. އެ ބޭނުން ނުވީމަ މަޖިލިސްގެ ގަވާއިދު. އެހެންވީމާ، މިފަހަރު ބައްލަވާލައްވާ މަޖިލިސްގެ ގަވާއިދު. އަޅެ، ކިހިނެއްތޯ އަޅުގަނޑުމެންނަށް މި ކޮމިޓީ ބޭއްވިދާނެތޯ، މި ކޮމިޓީގައި މި މަޝްވަރާކުރެވިދާނެތޯ. ނުކުރެވޭނެ. ކުރެވޭކަށް ވެސް ނޯންނާނެ. މި ޖަލްސާ ނުވެސް ބޭއްވޭނެ. އެހެންވީމާ، ގަވާއިދަކާ އެއްގޮތަށް ކަންތައްތައް ކުރަމުން ދާ ކަމަށް ވެއްޖިއްޔާ އަޅުގަނޑު މި ދަންނަވަނީ ހަމަ މައްސަލަ އެއް ނެތޭ. އެހެންވީމާ، މަޖިލިސްގެ ގަވާއިދުގައި ލިޔެވިފައި ނެތް ކަމެއް އިތުރަށް އަޅުގަނޑުމެން ކުރަން މުޤައްރިރު މަސައްކަތްކޮށްގެން ނުވާނެ. އަދިވެސް އެއް ފަހަރު ހަމަ ދަންނަވާލާނަން އުއްތަމަ ފަނޑިޔާރު ލާން ވެސް އެ އިނީ ހަމަ އެހެންވެއްޖިއްޔާ ޤާނޫނެއް ނެތި، ގަވާއިދާ ޚިލާފަށް. އެހެންނަމަވެސް، ރައީސުލްޖުމްހޫރިއްޔާ އެބަ ޤަބޫލުކުރޭ ޤާނޫނެއް ނެތަސް ފަނޑިޔާރުން ވެސް ލެވޭނެ ކަމަށް. އެހެންވީމާ، އެ ފަނޑިޔާރުންނާ ބެހޭ ގޮތުން ވާހަކަދެއްކިދާނެ. އެއީ އެހެން ތަނެއްގައި ދެއްކޭނެ ނޫނީ ފްލޯރގައި ދައްކަންޖެހޭނީ. މިތާނގައި ކޮންމެހެން ފަނޑިޔާރުން ލައިގެން އަޅުގަނޑުމެން ކަންބޮޑުވެގެން އުޅޭކަށް ނުޖެހޭނެ. އެ ކަންބޮޑުވާ ހިސާބު އޮންނާނެ. އެ ހިސާބަށް ދިޔައިމަ ތި ބޭފުޅުން ކަންބޮޑުވުން ފާޅުކުރަންވީ. 

ރިޔާސަތުން ވާހަކަދެއްކެވުން:

އާދެ، އާޒިމްގެ ވާހަކަފުޅަށް ކޮންމެވެސް އެއްޗެއް އަޅުގަނޑު ވެސް ދަންނަވާލަން ބޭނުންވޭ. އެއީ މި ސިޓީގައި މިއޮންނަނީ މަޖިލީހުގެ މަސައްކަތްތައް. އެހެންވީމާ، މަޖިލީހުގެ މަސައްކަތްތަކާ ބެހޭ ގޮތުން އެބަ އޮތް އިޝާރާތްކޮށްފައި ސިޓީގައި. ދެން އަނެއްކޮޅުން ގަވާއިދުގެ 94 ވަނަ މާއްދާގެ (ހ). (ހ) ގައި މި އޮންނަނީ މަޖިލީހުގެ ކަންކަން ހިންގުމުގެ އުސޫލުތަކާއި. އެހެންވީމާ، މަޖިލީހުގައި އަދި ކޮމިޓީތައް ހިނގާ ގޮތާއި، ކޮމިޓީތަކުގެ މަސައްކަތް ހިނގާ ގޮތާއި މި ހުރިހާ ކަންކަމެއްގެ މައްޗަށް ޢާއްމު ކޮމިޓީ އިން އެއްޗެއް، އާނ ކަންކަން ހިނގުމުގެ އުސޫލުތަކާ ގުޅޭ ގޮތުން މުރާޖަޢާކުރަންޖެހޭ ކަންތައްތަކުގައި. އެހެންވީމާ، އެ ކަމުގައި، އެ ކަންތައްތައް މުރާޖަޢާކުރުމަކީ ކަމެއް ބެލުން. އެހެންވީމާ، އެ ބައި، އެހެންވީމާ، އެގޮތުން... (ވަގުތުކޮޅަކަށްފަހު) މުރާޖަޢާކުރުމުގެ ގޮތުން ކުރަންޖެހޭ ކަމެއް ކުރެވިދާނެ. (ވަގުތުކޮޅަކަށްފަހު) އަޅުގަނޑު އިލްހާމަށް ފުރުޞަތެއް އަރުވާނަން. އިލްހާމު އެއްޗެއް ވިދާޅުވުމަށް.

(ވަގުތުކޮޅަކަށްފަހު)

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑު ދެކޭގޮތުގައި ހަމަ ކުރިން ވެސް ދެންނެވި ވާހަކަތައް ހަމަ ރިޕީޓުކޮށްލާނަން އެހެން ބޭފުޅުން ތިބުމާ އެކު ފުރަތަމަ ވެސް މި ތާނގައި. އަޅުގަނޑަށް އެސް.އެމް.އެސް، ލިބިފައި ވަނީ 13:58 ގައި، 2 ޖެހިއިރު. 2:30 ގައި ކޮމިޓީ ބާއްވަން ނިންމަވާފައި އޮތީ. އެހާ ކުރު ވަގުތުކޮޅެއް ދީގެން ކޮމިޓީ ބާއްވަންޖެހޭ ވަރުގެ ކަމެއް މި ޤައުމަކު ނުހިނގާ. އަނެއްކާ އެވަރު ކަމެއް މިތާކު ނުވެސް ހިނގާ. އެހެންވީމާ، އަޅުގަނޑުމެން ތި ވިދާޅުވާ ޤައުމީ ސަލާމަތާ ބެހޭ ކޮމިޓީ ވެސް ބާއްވާފައި ވަނީ ވަގުތު ދީގެން ވަގުތު ލިބިގެން. މާ ކުރިން 24 ގަޑިއިރު ލިބިގެން. އެކަމަކު ކުއްލިއަކަށް ހަމަ ބައިގަނޑިއިރު ތެރޭގައި ކޮމިޓީ އެއް ބާއްވަން އެއީ ވެސް ގަވާއިދާ ޚިލާފަށް ކޮށްފައި އޮތް ކަމެއް. ދެން ސުވާލަކީ މި ކޮމިޓީން އަހަރުމެން ހުރިހާ މަސައްކަތެއް ކުރެވޭނެތޯ. ނުކުރެވޭނެ އިނގޭތޯ ގަބޫލުކުރަންޖެހޭނެ. ކިހިނެއްތޯ އަޅުގަނޑުމެން އިޤުތިޞާދީ ކޮމިޓީގެ ކަންތައް މި ތަނުން ކުރާނީ. ކިހިނެއްތޯ ޤައުމީ ސަލާމަތާ ބެހޭ ކަންތައްތައް މި ކޮމިޓީން ކުރާނީ. ކިހިނެއްތޯ ޓޫ ފޯ ވަން ކޮމިޓީ، އެހެންވީމާ، ޓޫ ފޯ ވަން ކޮމިޓީގެ މަސައްކަތްތައް ވެސް ނަގަންވީ ނޫންތޯ މި ތަނަށް. އެހެންވީމާ، މުޤައްރިރު އަރިހުން ހަމަ އާދޭހާ އެކު މި އެދެނީ ހަމަ ވޯޓަކަށް ނޭހޭނޭ. އަނެއްކާ އެހެންވެއްޖިއްޔާ މި މަޖިލީހުން ހުންނާނެ ކަނޑައަޅާފައި ބޭފުޅެއް. އެ ބޭފުޅާ ގެންނަވާ. ގެނެސްގެން ސުވާލުކުރައްވާ މި ތަނުން މި ކަންތައްތަކަކީ ކުރެވިދާނެ ކަމެއްތޯ. އެއީ މަޖިލީހުން ހުންނާނެ ދާދި ފަހުން، ކޮން ނަމެއްތަ ކިޔަނީ. އެ ވިދާޅުވާ ބޭފުޅަކު. ދެން ކިހިނެއްތޯ ހަދާނީ. މިހާރު ކޮމިޓީގެ މުޤައްރިރަކީ މޮޔަ އެއް، ރާއްޖޭގެ ރައީސުލްޖުމުހޫރިއްޔާ އަކީ މޮޔަ އެއް، މަޖިލީހުގެ ރައީސަކީ މޮޔަ އެއް. ދެން ކިހިނެއްތޯ މިކަން ކުރާނީ. (ވަގުތުކޮޅަކަށްފަހު) ވޯޓަކަށް ނޭހޭނެ އިނގޭތޯ.

ރިޔާސަތުން ވާހަކަދެއްކެވުން:

ފުރަތަމަ މި ހުށަހެޅުން ދަންނަވާލާނަން. ދެން އެއަށްފަހުގައި ތި ބޭފުޅުން ވެސް ގަވާއިދު ބައްލަވާފައި މި ކަމާ މެދުގައި އެއްޗެއް. ހުށަހެޅުމުގައި މި އޮންނަނީ ޖުޑިޝަލް ސަރވިސް ކޮމިޝަނުން ފަނޑިޔާރުން ލައްވާ ހުވާކުރުވާފައި ވަނީ ރައްޔިތުން މަޖިލީހުން ޤާނޫނެއް ހަދައިނުދީގެން ކަމަށް ބުނާ ހިނދު، ފަނޑިޔާރުން ކޮށްފައިވާ ހުވާ މަޖިލީހުން ގަބޫލުނުކުރާ ކަމަށް މި ކޮމިޓީން ދެކޭ. މި ކޮމިޓީން ދެކޭ ކަމަށް ވަންޏާ ފުރަތަމަ ދެކޭ ކަމަށް ނިންމަންޖެހޭނީ. ކޮމިޓީން އެ ގޮތަށް ދެކޭ ކަމަށް ވަންޏާ. ދެކޭ ހިނދު، މަޖިލީހުން މި ކަމުގައި ދެކޭގޮތް ބެލުމަށް މަޖިލީހަށް ހުށަހަޅައިދެއްވުން އެދި ހުޅުހެންވޭރު ދާއިރާގެ ޢިއްޒަތްތެރި މެންބަރު މޫސާ މަނިކު ހުށަހަޅުއްވާ ހުށަހެޅުއްވުމެއް މިއީ. މި ހުށަހެޅުމަށް ތާއީދުކުރައްވާފައި މި ވަނީ މުޙައްމަދު ރަޝީދު. ދެން މި ހުށަހެޅުއްވުމަށް ހަމަ ވޯޓަށް ނޭހޭނެ ކަމަކަށް އަޅުގަނޑު ނުދެކެން. އެއީ ގަވާއިދުގެ (ހ) ގެ ދަށުން މި ހުށަހެޅުމަށް ވޯޓަށް އެހިދާނެ ކަމަށް އަޅުގަނޑު ދެކެނީ. 94 ވަނަ މާއްދާގެ (ހ) ގެ ދަށުން. އެހެންވީމާ، މަސައްކަތް މި ދިޔައީ ކިހިނެއްތޯ؟ ކީއްވެގެން ވީ ގޮތެއްތޯ؟ އެކަން މުރާޖަޢާކުރުމަކީ މި ކޮމިޓީން ކުރަންޖެހޭނެ ކަމެއް. ކުރެވިދާނެ ކަމެއް ކަމަށް އަޅުގަނޑު ދެކެން. އަޅުގަނޑު އެންމެ ފުރަތަމަ ރޮޒައިނާ އަށް ފުރުޞަތުއަރުވަން. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑުމެންގެ މި އޮންނަނީ މަޖިލީހުގެ ކަންކަން ހިންގުމުގެ އުސޫލުތަކާ ގުޅޭ ގޮތުން މުރާޖަޢާކުރުމާ. އެހެންވީމާ، މިނިވަން މުއައްސަސާތަކުގެ ކޮމިޓީން ކަމެއް ކުރާ ގޮތާ ދޭތެރޭގައި އަދި ޢާއްމު ކޮމިޓީގައި މިސާލަކަށް ޑިސްކަސްކުރުމުގެ މެންޑޭޓު ވެސް އޮތް ކަމެއް ޔަޤީނެއް ނޫން. އެކަމަކު، އެ އޮތް ކަމަށް ވަންޏާ ވެސް އެހެން މިނިވަން މުއައްސަސާއަކުން ކުރި ކަމެއްގެ ކަންތައް ޢާއްމު ކޮމިޓީން ބެލުމުގެ މެންޑޭޓު އޮތް ކަމަކަށް އަޅުގަނޑު، ހަމަ ޔަޤީނުން ވެސް އަޅުގަނޑަށް ވެސް އެވަރު އެނގޭ. ދެން އަޅުގަނޑަށް ހީވަނީ މި ލީގަލް އިޝޫއަކަށް ދާ ކަމަށް ވަންޏާ ކައުންސިލް ޖެނެރަލްގެ ލަފާ ހޯދަންޖެހޭނެ ހެން. 

ރިޔާސަތުން ވާހަކަދެއްކެވުން:

އާދެ، މީގައި މި ހުށަހެޅުއްވުމުގައި މި އޮންނަނީ، މި ހުށަހެޅުއްވުމުގައި މި އޮންނަނީ މިނިވަން މުއައްސަސާއެއްގެ ވާހަކަ އެއް ނޫން. ހުށަހެޅުއްވުމުގައި މި އޮންނަނީ ރައްޔިތުން މަޖިލީހުން މިވެނި ކަމެއް ނުކޮށްދީގެންނޭ ކިޔާ އެ ބަހަނާދައްކާ ބަޔަކު ކަމެއް ކުރި ވާހަކަ އޮންނާތީވެ އެއީ ރައްޔިތުން މަޖިލީހުގެ ކަންތައްތައް ހިނގާ އުސޫލުން ކަމެއް ނުހިނގައިގެން މި އުޅެނީ. ކަމެއް ނުކުރެވިގެން މި އުޅެނީ. އެހެންކަމުން އެކަން މުރާޖަޢާކުރުމަކީ މި ކޮމިޓީން ކުރަންޖެހޭނެ ކަމެއް ކަމަށް ގަވާއިދުގެ 94 ވަނަ މާއްދާގެ (ހ) ގައި އެބަ ބުނޭ. އެހެންވީމާ، އަޅުގަނޑު އެންމެ ފުރަތަމަ ޢާޒިމަށް ފުރުޞަތުއަރުވާނަން.

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

މުޤައްރިރު، ވަރަށް އާދޭހާ އެކު މި ދަންނަވަނީ އެއްގޮތަކަށް ވެސް މި މަޖިލީހުގެ ގަވާއިދުގެ 94 ވަނަ މާއްދާގެ (ހ) ގައި މި އޮންނަ އެއްޗަކާއި، ތި ވިދާޅުވާ އެއްޗަކާ އެއްގޮތަކަށް ވެސް ގުޅުން ނެތް. މަޖިލީހުގެ ގަވާއިދުގެ 94 ވަނަ މާއްދާގެ (ހ) ގައި މި އޮންނަނީ މަޖިލީހުގެ ކަންކަން ހިންގުމުގެ އުސޫލުތަކާ ގުޅޭ ގޮތުން. ދެން އޭގެ ތިރިއަށް އައިސްފައި ހުރި ހުރިހާ އެއްޗެއް ބެލީމަ އެނގޭނެ މި މަޖިލިސް ހިންގުމުގެ ވާހަކަކަން މި ދައްކަނީ މި ކޮމިޓީގައި. މިއީ އެއްގޮތަކަށް ވެސް މަޖިލީހުގެ ޖަލްސާއަކަށް މި ތަނަށް ހުށަހަޅާ މައްސަލަ އެއް ގެންގޮސް އެތާ މަޝްވަރާކުރާ ވާހަކަ އެއް ނޫން މި ދައްކަނީ. އެހެންވީމާ، އެއްގޮތަކަށް ވެސް މީގެ ދެން އިން ބައި ޖެހިގެން ކޮމާ އެއް ޖަހާފައި ދެން އިން ބައި ވިދާޅުވީމަ ފުރިހަމަނުވާކަން ވެސް އެނގޭނެ ތި ވިދާޅުވާ އެއްޗެއް އެއްގޮތަކަށް ވެސް. މި މުރާޖަޢާކުރާ ވާހަކަ މި އޮންނަނީ. އެހެންވީމާ، އެއްގޮތަކަށް ވެސް ފަހަރެއްގައި ވެސް ނޯންނާނެ މިތަނަށް މައްސަލަ އެއް ހުށަހަޅައިގެން އަޅުގަނޑުމެންނަށް ކޮމިޓީއަކަށް. ދެން އިލްހާމު އެ ވިދާޅުވިހެން އަޅުގަނޑުމެން އެހެން ކޮމިޓީއެއްގައި އިނގޭތޯ އެހެން ކޮމިޓީއެއްގައި ކުރަންޖެހޭ ކަމެއް ނޫނީ އެހެން ކޮމިޓީއަކާ ގުޅޭ ގޮތުން އިން އެއްވެސް ކަމެއް އަޅުގަނޑުމެން ކުރަންޖެހޭނެ އެއްވެސް ގޮތެއް ނޯންނާނެ. އެހެންވީމާ، މުޤައްރިރު އަޅުގަނޑު އުއްމީދުކުރަން މުޤައްރިރު ގަވާއިދާ ޚިލާފަށް މި ކޮމިޓީގެ މުޤައްރިރަކަށް އިންނަވައިގެން ކަންތައްތައް ކުރައްވައިގެން ވޯޓަށް އައްސަވައިގެން ކޮމިޓީގެ ފްލޯއާ ހިސާބަށް ގެންދަވާނެ ކަމަކަށް. އަނެއްކާ ކޮމިޓީ ކުއްލިއަކަށް ބާއްވައިގެން ނުވާނަކަން ވެސް އަޅުގަނޑު ހަމަ ވަރަށް ބޮޑަށް ހަމަ ފާހަގަކޮށްލަން. އޭގެ އެންމެ ބޮޑު އެއް މައްސަލަ އަކީ ކޮމިޓީ ބޭއްވިފައި މި އޮތީ ބައިގަޑިއިރުގެ އަޅުގަނޑުމެންނަށް ނޯޓިސް އެއް އަރުވާފައި. އެހެންވީމާ، އެއަށްވުރެ އިންސާފުވެރި ގޮތަކަށް ނޫނިއްޔާ އެއަށްވުރެ ޓްރާންސްޕޭރެންޓު ގޮތަކަށް މި ކަންތައްތައް ބާއްވަންޖެހޭނެ. ހަމަ ތެޅިފޮޅިގެންފައި އަޅުގަނޑުމެން އެހެން ބަޔަކު ކަމެއް ކުރިޔޭ ކިޔާފައި އަޅުގަނޑުމެން ތެޅިފޮޅިގަންނަ ހިސާބަށް ދާންޖެހޭނީ އެ އޮންނަ ގަވާއިދުގެ ތެރެއިން. ގަވާއިދުން ބޭރުގައި ދެވޭނެ އެއްވެސް ގޮތެއް އޮތް ކަމަކަށް އަޅުގަނޑު ގަބޫލެއް ނުކުރަން. އެހެންވީމާ، މުޤައްރިރު މިއަށް ވޯޓަށް އެއްސަސް މި މައްސަލަ މިތަނަށް ބަލައިގަތީ ވެސް ފުރަތަމައިނުން މުޤައްރިރު ގޯސްކަމުން. އަޅުގަނޑުމެންނަށް ޖަލްސާއަށް ކީ ވެސް ގޯސްކަމުން. އިތުރަށް މި މައްސަލައިގެން ވޯޓަށް އަހާނީ ވެސް މުޤައްރިރު ހަމަ ސީދާ ގަވާއިދާ ޚިލާފަށް ވަކި އަތަކަށް ޖެހިގެން ހުރެގެން. އަޅުގަނޑު ނުދަންނަވާނަން ދެން ފައިސާގެ ވާހަކަ އެއް. މި ތަނަށް ވަތް ވާހަކަ އެއް. އެހެންނަމަވެސް، މި މީހުން ކިޔާ ވާހަކަ އަޑުއަހަން. އެހެންވީމާ، އަޅުގަނޑު އުއްމީދެއް ނުކުރަށް އެއްގޮތަކަށް އެހެން ކަންތައް ކުރިއަށް ގެންދާނެ ކަމަކަށް. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ޢާޒިމަށް ކުޑަ އެއްޗެއް ދަންނަވާލާނަން. ޢާޒިމުގެ ވާހަކަ އަށް. ޢާޒިމުގެ ވާހަކައިގައި މި ކޮމިޓީ ބޭއްވުނު ގޮތާ ބެހޭ ގޮތުން. މި ކޮމިޓީ ބޭއްވިފައި ވަނީ ކޮމިޓީތައް ހިންގުމުގެ ގަވާއިދުގައި އެބަ އޮވޭ ބުނެދީފައި ވަރަށް ޞަރީޙަ އިބާރާތުން، ކޮމިޓީގައި ހިމެނިވަޑައިގަންނަވާ 3 މެންބަރަކު ސިޓީއަކުން މުޤައްރިރަށް އެޑްރެސްކޮށް އަމީންޢާއްމަށް ރައްދުކޮށްފި ކަމަށް ވާ ނަމަ، އެ ލިޔުން ރައްދުކޮށްފި ކަމަށް ވާ ނަމަ މިގޮތަށް 3 ދުވަހުގެ ތެރޭގައި ޖަލްސާ ބާއްވަންޖެހޭ ކަމަށް. 3 ދުވަހުގެ ތެރޭގައި. އޭގެ މާނަ އަކީ އެއް ގަޑިއިރުތެރޭގައި ވެސް، 2 ގަޑިއިރު ތެރޭގައި ވެސް، އަދި 24 ގަޑިއިރު ތެރޭގައި ވެސް ބޭއްވިދާނޭ. އެހެންވީމާ، 3 ދުވަސް އެއީ އެންމެ ދިގު މުއްދަތު މި އޮންނަނީ. އެހެންކަމުން ހަމަ މި ބައްދަލުވުމަކީ ބޭއްވިދާނެ ބައްދަލުވުމެއް. ބާއްވަން ހަމަ ހުއްދަކުރެވޭ، ގަވާއިދުން ހުއްދަކުރެވޭ. ދެން ހަމަ އެއާއެއްކޮށް އަޅުގަނޑު ދެން ދަންނަވާލަން ބޭނުންވަނީ ދެންމެ ޢާޒިމު އެ ވިދާޅުވި ވާހަކަ އަށް އަޅުގަނޑު ދަންނަވާލަން ބޭނުންވަނީ މަޖިލިސް ހިންގުން. މަޖިލިސް ހިންގުން. މިހާރު މި އުޅެނީ ކަމެއް ނުކުރެވިގެން. އެހެންވީމާ، މަޖިލިސް ހިންގުމުގައި އުނި ކަންތައްތަކެއް ހުރީ ކަމަށް ވެސް ވެދާނެ. އެކަން މުރާޖަޢާކުރުމަކީ މި ކޮމިޓީން ކުރަންޖެހޭ ކަމެއް. އެހެންކަމަށް ވާނަމަ މި ގަވާއިދުގެ ދަށުން މި ކަމަށް އަޅުގަނޑު ހަމަ އެއްގޮތަކަށް ވެސް ގަބޫލެއް ނުކުރަން ވޯޓަށް ނޭހޭނެ ކަމަކަށް. އެންމެ ފުރަތަމަ ހުށަހެޅި ހުށަހެޅުމަކަށެއް. އެއީ މޫސާ މަނިކުގެ ހުށަހެޅުމެއް. އެ ހުށަހެޅުން އަޅުގަނޑު ދެންމެ ދަންނަވާލައިފިން. މި ހުށަހެޅުމަށް ވޯޓަށް ނޭހޭނެ ކަމަކަށް އަޅުގަނޑު ގަބޫލެއް ނުކުރަން. އެއީ ކަމެއް ނުކުރެވޭ. އަޅުގަނޑު މޫސާ މަނިކަށް ފުރުޞަތެއް އަރުވަން.

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑު ދެންނެވީ އިނގޭތޯ. މިހާރު އަޅުގަނޑުމެން މި މަޖިލީހުން މަސައްކަތްތަކެއް ކުރަމުން މި ގެންދަނީ. ގެންދަނިކޮށް އަޅުގަނޑުމެންނަށް މީގެ ކުރީގައި ވެސް ހަމަ ސިޔާސީ ޕާޓީތަކާ ބެހޭ ގޮތުން އެއްބަސްވުމަކަށް އާދެވިގެން ސިޔާސީ ޕާޓީތަކުން ބޭރުގައި ވާހަކަދައްކާފައި ގަވާއިދަށް ބަދަލެއް ގެންނަން ވެސް ހަމަ މި ތަނަށް ހުށަހެޅީމަ މި ތަނުން ނިންމާފައި މަޖިލީހުގެ ފްލޯއަށް ގޮސްގެން ގަވާއިދަށް އިޞްލާޙެއް ގެނައީ. މިހާރު ވެގެންއުޅޭ ގޮތަކީ ރައްޔިތުންގެ މަޖިލީހުން ނަގާފައި ތިބޭ 2 މެންބަރުން އެބަތިބޭ ޖުޑިޝަލް ސަރވިސް ކޮމިޝަނުގައި. އެއީ މަޖިލީހުގެ ރައީސާއި އަޅުގަނޑުމެން ނަގާފައި ހުންނަ މީހަކާ. ހުއްޓާ އެ ބޭފުޅުންނަށް ހަމަ ރަނގަޅަށް އެބަ އެނގިވަޑައިގަންނަވާ އަޅުގަނޑުމެން މަޖިލީހުގައި އެބަ އަޅުގަނޑުމެން މި ތަނުގައި މަސައްކަތްތަކެއް ކުރަމުން ގެންދާކަން އެބަ އެނގޭ. އަނެއްކާ ސީދާ އެކަމަށްޓަކައި ހޮނިހިރު ދުވަހު ޖަލްސާ އެއް ބާއްވާން ނިންމާފައި އޮއްވާ އަޅުގަނޑުމެން މި ކުރާ މަސައްކަތަކީ އެ ބޭފުޅުން އެ ހުވާކޮށްފައި ވަނީ އަޅުގަނޑުމެން ޤާނޫނެއް ހަދައިނުދީ ކަމަށް ބުނާއިރުގައި އެއީ ރައްޔިތުންގެ މަޖިލީހުން ދެން ދެކޭނީ ކޮންގޮތަކަށްތޯ. ކޮންމެ ގޮތެއް ވިޔަސް ޤާނޫނުއަސާސީގައި މި ބުނަނީ ޤާނޫނަކާ އެއްގޮތްވާ ގޮތުގެ މަތިންނޭ އެންމެން ވެސް ކަންކަން ކުރަންޖެހޭނީ. އެހެންވީމާ، ރައްޔިތުންގެ މުޅި މަޖިލީހުގެ ބޮލުގައި މި ވަރުގެ ބޮޑު ބަދުނާމެއް އެޅުވީމާ، އަޅުގަނޑު މި ބުނަނީ މި މައްސަލަ ގެންގޮސްފައި ރައްޔިތުންގެ މަޖިލީހުން ބަލާށޭ. އެއީ މަޖިލީހުގެ ހުރިހާ މެންބަރުންނާ ބެހޭ ކަންތައްތައް ބަލާ ތަނެއް މިއީ. އަޅުގަނޑުމެން ހުރިހާ މެންބަރުންގެ މައްސަލަ ބަލާ ތަނެއް މިއީ. އެހެންވީމާ، އަޅުގަނޑުމެންގެ މި މައްސަލަ އަޅުގަނޑުމެންގެ މި މަޖިލީހުން މިކަން ކުރަމުން ގެންދާއިރު އެއީ ހުވާ، އެ ބޭފުޅުން ކޮށްގެން ތިބި ހުވަޔަކީ އަޅުގަނޑުމެންނަށް ގަބޫލުކުރެވޭ ހުވައެއްތޯ. މާދަމާ އެ ވިދާޅުވަނީ ރޮޒައިނާ ތިމަންނަމެންގެ ޤާނޫނު މި ނިމޭ ގޮތަކުން ބައެއް މީހުން 7 އަހަރު ދުވަހަށް ކުޑަވެގެން ދެއޭ. އެ ބޭފުޅުން ހުވާކުރީ އުމުރަށް. އެ މައްސަލަ ވެސް ހަމަ ނުކުންނާނެ. ހަމަ އެ ބޭފުޅުން އަމިއްލައަށް އުމުރަށޭ ކިޔައިގެން ހުވާކޮށްގެން އެ ތިބީ. އެހެންވީމާ، ދެން އަޅުގަނޑު ގަބޫލުކުރާ އެއްޗެއް ނޫނޭ އެ ހުވަޔަކީ. އެހެންވީމާ، މަޖިލީހުން ދެކޭގޮތް ކޮމިޓީން ގެންގޮސް މަޖިލީހުގައި ހޮނިހިރުދުވަހު އޮންނަ ޖަލްސާގައި އެޖެންޑާކޮށްދިނުމަށް އަޅުގަނޑު މި އެދެނީ. އެ ހުށަހެޅުން ހުށަހަޅާފައި މި އޮތީ. އެހެންވީމާ، އެކަން ނުކުރެވޭ ކަމަށް ވަނީ ވިއްޔާ ދެން ކޮން ކަމެއްތޯ މިތާ ކުރަނީ. އަޅުގަނޑުމެން މި ތަނުން ނިންމާ ކަންތައްތައް މަޖިލީހުގެ ކޮމިޓީތަކުން ނިންމާ ކަންތައް ގެންނަންޖެހޭނީ މަޖިލީހަށް ގޮތަކަށް ނިންމަން. 

ރިޔާސަތުން ވާހަކަދެއްކެވުން:

އަޅުގަނޑު 2 ވަނަ ހުށަހެޅުން ވެސް ދަންނަވާނަން. 2 ވަނަ ހުށަހެޅުމަކީ ވެސް މެންޑޭޓުގެ ތެރޭގައި ހިމެނޭ ކަމެއްތޯ ނޫންތޯ ބަލައިލަން ފަސޭހަވާނެ. އަޅުގަނޑު މި ހުށަހެޅުން ދަންނަވާލާފައި އަޅުގަނޑު ފުރުޞަތުއަރުވާނަން. މި ހުށަހެޅުން ހުށަހަޅުއްވާފައި މި ވަނީ ޤަސަމް. ޤަސަމް ހުށަހަޅުއްވާފައި މި ވަނީ ރައީސުލްޖުމުހޫރިއްޔާ ފޮނުއްވާފައި ވާ އުއްތަމަ ފަނޑިޔާރުގެ ނަންފުޅު ދިރާސާކުރެއްވުމަށް ކޮމިޓީއަކަށް ފޮނުއްވާފައި ވާ އަދި އެ ކޮމިޓީގެ މަސައްކަތް ނިންމާ 7 ޖުލައި 2010 ވާ ހޮނިހިރު ދުވަހުގެ އެޖެންޑާގައި ހިމަނައިދެއްވުން އެދި ރައީސަށް ދެންނެވުން. އަޅުގަނޑު ވޯޓަށް އެހުމުގެ ކުރިން ރޮޒައިނާ އަށް ފުރުޞަތުއަރުވާނަން.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
މުޤައްރިރު އަޅުގަނޑު ނުދެކެން އިނގޭތޯ މި ކޮމިޓީގައި މި ގޮތަށް މަޖިލީހުގައި ކުރަންޖެހޭ ހުރިހާ ކަމެއް ކުރަން ވޯޓަށް އަހާތަނަކީ ޢާއްމު ކޮމިޓީ ކަމަކަށް އަޅުގަނޑު ނުދެކެން. އަދި އަޅުގަނޑު ވަރަށް ފާހަކޮށްލަން މި ތަނަށް ޓީ.ވީ މޯލްޑިވްސް ގެނެސްގެން މި ޑްރާމާކުޅުއްވަން މަސައްކަތްކުރާއިރުގައި މިއަދު އެމް.ޑީ.ޕީގެ ފަރާތުން ވަނީ މިނިވަން މުއައްސަސާތަކާ ބެހޭ ކޮމިޓީގެ ސިވިލް ސަރވިސް އަށް ވަންނަން ހުށަހަޅާފައިވާ މީހުންނާ އިންޓައިވިއުކުރުމުގެ މައްސަލަ ވެސް މުޅިން ގަޑުބަޑުކޮށްލާ، އެތާ ވެސް އަޑުގަދަކޮށް ހަދާފައި ކަމަށް. (ވަގުތުކޮޅަކަށްފަހު) ނާޒިމު، މިކަން މިހެން ކުރެވޭނެ ކަމަކަށް އަޅުގަނޑު ގަބޫލެއް ނުކުރަން އިނގޭތޯ. (ވަގުތުކޮޅަކަށްފަހު) މުޤައްރިރު އަޅުގަނޑު ގަބޫލުކުރަނީ މި ތަނުގައި މިވަރުގެ މައްސަލަ އެއް ހިނގަމުން ދާއިރުގައި މުޤައްރިރުގެ މަސްއޫލިއްޔަތެއް ކަމަށް ކައުންސިލް ޖެނެރަލްގެ ލަފާ މި ކަމުގައި ހޯދުމަކީ. ދެ ގޮތަށް އަޅުގަނޑުމެންނަށް މި އުޅެނީ މަޖިލީހުގެ ގަވާއިދު މާނަކުރެވިގެން. އެހެންކަމަށްވަންޏާ އަޅުގަނޑުމެންނަށް މި ކައުންސިލް ޖެނެރަލްގެ މަޝްވަރާ އެއް މި ކަމުގައި ހޯދައިދިނުމަކީ މުޤައްރިރުގެ މަސްއޫލިއްޔަތެއް. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑު ޢަލީ ވަހީދަށް ފުރުޞަތެއް އަރުވާނަން. (ވަގުތުކޮޅަކަށްފަހު) އަޅުގަނޑު ޢާޒިމަށް ފުރުޞަތުއަރުވާނަން ފުރުޞަތަށް އެދިވަޑައިގެންފިއްޔާ. ގަވާއިދާ ޚިލާފު އެއްވެސް ކަމެއް ނުހިނގާނެ މިތާކު. ގަވާއިދާ އެއްގޮތަށް ދާނީ. އަޅުގަނޑު ޢަލީ ވަޙީދަށް ފުރުޞަތުއަރުވަން.

(ވަގުތުކޮޅަކަށްފަހު)

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އަޅުގަނޑު ހަމަ މުޤައްރިރު ގާތު ސާފުކޮށްލަން ބޭނުންވަނީ ކޮމިޓީ 3 ދުވަސްތެރޭގައި ބޭއްވުމުގެ މުހުލަތު އެބަ އޮވޭ. މަނިކުފާނު އޭއްޗަށް ތި ތަބާވަނީ. ދެން މީގައި އަޅުގަނޑު ހަމަ މި ކޮމިޓީގައި އިތުރު ކަމެއް، ކަންތައް ގަނޑެއް ހިންގާކަށް އަޅުގަނޑު ގަސްތެއް ނުކުރަން. އަޅުގަނޑުގެ ޕޮއިންޓަކީ އޭތި މިސާލަކަށް މިއަދު މި ކޮމިޓީގެ އަޣުލަބިއްޔަތުގައި އެކްސަރސައިޒްކުރެވިއްޖިއްޔާ އޭގެން ހަމަ ވަރަށް ބިރުވެރި ޕްރެސިޑެންޓެއް ފޯމުވެގެން ހިނގައިދާނޭ އިނގޭތޯ. އެތަކެއް ކޮމިޓީތަކެއްގެ މުޤައްރިރުކަން އެބަކުރޭ ދިވެހި ރައްޔިތުންގެ ޕާޓީގެ ފަރާތުން ވެސް. ހަމަ ނޯޓިސް 15 މިނެޓުން ދީފައި އެމް.ޑީ.ޕީގެ މެންބަރުން ބައިވެރިނުވެވޭ ގޮތަށް މަސައްކަތްކުރުމަކީ އެއީ އަޅުގަނޑު ގަބޫލުކުރާ ގޮތުގައި ހަރުދަނާ މާޙައުލަކަށް ނުވާނެ. އެކަމަކު، މިއަދު މި ކޮމިޓީގައި ތީތި އެކްސަސައިޒްކުރައްވައިފިއްޔާ ދެން ހަމަ 5 މިނެޓު ތެރޭގައި ނޯޓިސް ދީފައި ކޮމިޓީ ބާއްވާފައި ނިންމުންތައް ނިންމާ. އެހެންވީމާ، އަދި އޭތި ވިސްނާލުން އެދޭތީ ހަމަ އެ ވާހަކަ ދަންނަވާލަން. އެހެންވެއްޖިއްޔާ ޤާނޫނު މާނަކުރުން ވަރަށް ފުޅާވާނެ. އެހެންވެ މި މައްސަލައިގައި ހަމަ ވާހަކަދައްކައިގެން މީގައި ކަންބޮޑުވާ ކަމެއް އޮތިއްޔާ އެ ކަމުގައި މި ނޫން މަގަކަށް ދެވޭނެ މަގު އިޚްތިޔާރުކުރުމަކީ މީގައި ރަނގަޅު ގޮތެއް ވީމަ ހަމަ ދަންނަވާލީ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑުމެން މި ވޯޓަކަށް އެހުމުގެ ކުރިން އަދިވެސް އަޅުގަނޑު ހަމަ 30 މިނެޓުގެ ވަގުތުކޮޅެއް ދީފައި، އެއަށް ފަހުގައި އަޅުގަނޑު ވޯޓަކަށް. (ވަގުތުކޮޅަކަށްފަހު) އަޅުގަނޑު ދެން ލަފާ ހޯދަންޖެހޭ ފަރާތަކުން ވެއްޖިއްޔާ ލަފާ ހޯދާނަން. (ވަގުތުކޮޅަކަށްފަހު) މެންބަރުންގެ ރޫހު ހުރި ގޮތުން އަދި ޖަލްސާގެ ފޯރި ހުރި ގޮތުން މި ބައްދަލުވުން އިތުރަށް ކުރިއަށް ގެންދެވިދާނެ ކަމަށް އަޅުގަނޑަށް ނުފެންނާތީ ބައްދަލުވުން ނިންމާލީ މި ހިސާބުން.

